Nafarroako Parlamentuko Mahaiak, 2011ko martxoaren 21ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita behar diren zuzemenak egin ditzan Nafarroako errege-erregin Joan Albretekoa jaunaren eta Katalina Foixekoa andrearen gorpuak hilobitik ateratzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2011ko martxoaren 21ean

Lehendakaria: Elena Torres Miranda

MOZIOAREN TESTUA

Patxi Zabaleta Zabaletak eta Maiorga Ramírez Errok, Nafarroa Bai parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, martxoaren 24ko eta 25eko Osoko Bilkuran eztabaidatu eta bozkatzeko.

Joan Albretekoa 1516ko ekainaren 23an hil zen Sgarrabaca-ko gazteluan, Monein-etik hurbil, Biarnon. Testamentuan agindu zuen bere gorpua Iruñeko katedralean ehortz zezatela, bere aurreko erregeen artean hain zuzen ere, eta hori egin ahal izan arte, Lescar-eko katedralean gera zedila gordailuan.

Nafarroako Erregina Katalina Foixekoa, Joan Albretekoaren emaztea, 1517ko otsailaren 12an hil zen Mont de Marsan-eko bere jauregian, eta hark ere agindu zuen bere gorpua Lescar-eko katedralean gera zedila gordailuan erregearenaren, bere senarrarenaren alboan, biak ala biak eramateko, bere garaian, Iruñeko katedralera ehorztera, Nafarroako erregeen artean, bere aurrekoen artean.

Nafarroako errege-erreginen jatorrizko testamentuak Behe Pirinioetako departamentuaren artxiboetan daude:

Katalinaren testamentua. Erregina, Nafarroakoa; E saila. 551. Koadernoa, 4-rena, 20 orrikoa, 2 zigilu.- (4. liburukia, aurkibideetako 152. orrialdea) Joan Albretekoaren testamentua. Nafarroako erregea; E saila, 557, 4 piezako kartoia, pergaminoa, 20 orri, zigilu bat.- (4. liburukia, aurkibideetako 154. orrialdea).

Heldu den urtean, 2012an, 500 urte beteko dira Gaztelako gudarosteek, Albako Dukearen agindupean, Nafarroa konkistatu zutenetik. Bada garaia gure errege legitimoen azken borondatea bete dadin. Ez da Nafarroan bultzatzen den lehen ekimena; izan ere, 1890ean, Nafarroako Historia eta Arte Monumentuen Batzordeak eginiko bilkuran, aipatu batzordeko kide Gaztelu jaunak erabaki proposamen bat aurkeztu zuen batzordean, zeina gaur, aldaketaren bat eginda, Nafarroako Parlamentuko Osoko Bilkuran aurkezten baitugu:

Nafarroako Parlamentuak Nafarroako Gobernua premiatzen du egin beharreko zuzemenak egin ditzan kasuko agintarien aitzinean, Joan Albretekoa jaunaren eta Katalina Foixekoa andrearen gorpuzkiak –alegia, Nafarroako Joan III.aren eta Katalina I.aren gorpuzkiak– Lescar-eko hilobitik atera ditzaten eta, haien testamentuetan adierazitako desioarekin bat –testamentuak Behe Pirinioetako departamentuaren artxiboetan daude, Pauen–, Iruñeko katedralera ekar ditzaten, Nafarroako antzinako erregeen panteoian ehorzteko.

